			પોલીસ અને માનવિય અધિકારો
	ગુન્હાઓની શોધ, તપાસ, ગુનેગારને પકડવા અને ગુનેગારને સજા કરાવવા યોગ્ય જુબાની આપવી તે પોલીસ અધિકારીની ફરજ છે અને તેને માટે જે પોલીસ ફોર્સની રચના કરવામાં આવેલી છે. છેલ્લા કેટલાંય વર્ષોમાં પોલીસ અધિકારી વિરુધ્ધના સાચા કેસો વધી ગયા છે. વારંવાર લાંચ માંગવાના કેસો પોલીસ અધિકારીઓ વિરુધ્ધ વધ્યા છે. ખોટા કેસો કરી નિર્દોષ વ્યક્તિઓને કસ્ટડી કે જેલમાં પુરાવવો, ખોટી કલમો લગાડી વ્યક્તિને જેલમાં નાંખવો, ધાક ધમકી આપવી, મારપીટ કરવી, કરોડો રૂપિયાની સંપત્તિના માલિક બનવું, કેસમાં મળેલ મુદ્દામાલ  સગે વગે કરવો, કહેવાતા આરોપીના નિવેદનો બનાવી તેમાં અન્ય વ્યક્તિને ખોટી રીતે નામ લખી નિર્દોષ વ્યક્તિઓ સાથે તોડ કરવો, આવા અનેક કેસો વધી ગયા છે. સામાન્ય નાગરિકને એ માલુમ નથી હોતુ કે તેના માનવ અધિકારનાં રક્ષણ માટે શું કરવુ. માનવ અધિકાર પંચમાં પણ અનેક ફરિયાદ હોવાથી અને ઝડપથી તેનો નિકાલ ન આવવાથી ત્યાં સુધીમાં પોલીસ અધિકારીને છૂટો દોર મળી જતો હોવાથી સામાન્ય નાગરિકને પોતાનાં હક્કનું રક્ષણ કરવા માટે ઘણું વિચારવું રહ્યું. આનો અર્થ એવો નથી કે દરેક પોલીસ અધિકારી ખોટું કરે છે. પરંતુ કોઇપણ નાગરિકને પોલીસ કસ્ટડીમાં મૂકી જેલમાં મોકલવો તે પોલીસ જમાદાર કે પોલીસ અધિકારી માટે બાળકના ખેલ જેવું છે. જામીનપાત્ર ગુન્હો હોય તોય ખોટી કલમ લગાડી તેને બિન જામીનપાત્ર બનાવી વ્યક્તિએ કોર્ટ વિધિમાં બે ચાર દિવસ તો જેલમાં રહેવું જ પડે તેવા બનાવો નવા નથી. આ કારણસર ફરીયાદી તરીકે અને આરોપી તરીકે ધ્યાનમાં લેવી રહે. જયારે ફરીયાદી ફરીયાદ આપવી. જો અધિકારી લેવાની ના પાડે તો રજી.એ.ડી. કે ફેકસથી મોકલવી. જો ફરિયાદનો નંબર નોંધી ફરિયાદ નોંધવામાં ન આવે તો ઉચ્ચ અધિકારીને તે અંગે લેખિતમાં ફરીયાદ આપવી. તેમ છતાં પણ ફરીયાદ નોંધવામાં ન આવે તો ના. હાઇકોર્ટમાં રીટ પીટીશન કરવી કે ક્રિમીનલ કોર્ટમાં ફરીયાદ દાખલ કરવી. પોલીસ અધિકારી જો યોગ્ય તપાસ ન કરે તો લેખિત પત્ર આપી (ટપાલથી મોકલી) તેમણે શું તપાસ કરી, કયા કયા આરોપી કે સાક્ષીની પૂછપરછ કરી, કયો મુદ્દામાલ પકડયો કે જપ્ત કર્યો તેની લેખિતમાં માહિતી માંગતી અરજી કરવી જરુરી છે. યોગ્ય તપાસ ના થઇ હોય તો ઉચ્ચ પોલીસ અધિકારી અને ગૃહ ખાતાને સ્પષ્ટ વિગતો માંગવી અને યોગ્ય તપાસ કરવાની વિનંતી કરવી. જે તે તપાસ અધિકારી બદલવાની વિનંતી પણ કરી શકાય. આરોપીઓને ન પકડતા હોય તો લેખિતમાં અરજી આપી આરોપીઓને પકડવા વિનંતી કરવી. યોગ્ય તપાસ ન થઇ હોય તો ના.હાઇકોર્ટ માં રીટ પીટીશન ફાઇલ કરવી. આરોપી તરીકે ખોટી રીતે નામ નાખ્યું હોય તો તે અંગે લેખિતમાં તપાસ અધિકારીને લેખિત અરજી કરીને જાણ કરવી, જો ફરિયાદ તદ્દન ખોટી રીતે હોય કે ફરિયાદ જોતા ગુન્હો બનતો ન હોય તો ના. ગુજરાત હાઇકોર્ટમાં ફરિયાદ રદ કરવા અરજી દાખલ કરી શકાય. વિકલ્પે પોલીસ અધિકારી ફરિયાદી સાથે મળી જે કે અન્ય કારણસર ખોટીરીતે ધરપકડ કરવા માંગતા હોય, સેશન્સ કોર્ટ અને ત્યારબાદ હાઇકોર્ટમાં આગોતરા જામીન માટે અરજી કરી શકાય. જો આગોતરા તપાસ અધિકારી પાસે રૂબરુમાં હાજર થવાનું જરુરી છે અને ત્યારબાદ કોઇપણ વિવિધ કારણોસર તપાસ અધિકારી આરોપીને પોલીસ રીમાન્ડ માટે જે તે કોર્ટને અરજી કરી શકે છે તે અરજીનો વિરોધ કરવા માટે વકીલશ્રી મારફતે પગલાં લઇ શકાય. ખોટી ફરિયાદના કિસ્સામાં પોલીસ અધિકારી અને ઉચ્ચ અધિકારીને અરજી આપી તે વિરુધ્ધ ના.હાઇકોર્ટમાં રીટ પીટીશન કરી શકાય. કોઇપણ વ્યક્તિએ પોલીસ સ્ટેશનમાં આરોપી તરીકે પોલીસની મીઠી અને નમ્ર વાતો સાંભળી પહોંચી જવુ નહીં. તે પહેલા તપાસ કરી સાચુ શું? ખોટું શુ? તે જાણવું જરુરી છે. પોલીસે કઈ કલમો લગાવી છે, તે જામીન પાત્ર છે કે કેમ, અગર તો ખોટી કલમ લગાવી છે કે કેમ તે જાણવું જરુરી છે. અમુક કલમો એવી હોય છે કે જેમાં પોલીસ ધરપકડ કરે તો પણ પોલીસે કે જે-તે કોર્ટે આરોપી જામીન આપવા માંગતા હોય તો જામીન ઉપર છોડી દેવા પડે. અમુક કલમો એવી હોય છે કે જેમાં ગુન્હો બિનજામીનપાત્ર કહેવાય અને આરોપીને તેમાં જામીન ઉપર છોડવા કે નહીં તે કોર્ટની મુનસફી ઉપર આધાર છે. જો ગુન્હો છતો થયો ન હોય અને ચાર્જશીટ કરેલ હોય તો ચાર્જશીટ બાદ કેસ ચલાવ્યા વગર આરોપીને બિનતહોમત છોડી મૂકવા માટે અમુક કેસમાં ડીસ્ચાર્જ એપ્લીકેશન કરી શકાય. તે જ રીતે જો ગુન્હા અંગે પોલીસે યોગ્ય તપાસ કરી ન હોય તો ફોજદારી કાર્યરીતી અધિનિયમની કલમ 173(8) મુજબ વિવિધ મુદ્દાઓની રજુઆત કરી ના.હાઇકોર્ટને પોલીસ વધુ તપાસ કરે તે માટેની પણ અરજી કરી શકાય. સામાન્ય રીતે એક વાર જામીન મળ્યા પછી જામીનની શરતોનો ભંગ થયો ન હોય તો જામીન રદ ન થઇ શકે. તેવી જ રીતે ગંભીર ગુન્હામાં કોઇ આરોપીને જામીન ન મળે તે માટે ફરિયાદી પોતે અથવા વકીલશ્રી દ્વારા આરોપીને જામીન અરજીનો વિરોધ કરી શકે છે. બનાવ અંગે જપ્ત કરેલ મુદ્દામાલ સામાન્ય રીતે જે વ્યક્તિ પાસેથી પકડાયો હોય તે મુદ્દામાલ છોડાવવા માટે જે-તે કોર્ટને અરજી કરી શકાય છે. પંચનામા ઉપર સહી કરવા માટે સામાન્ય રીતે પોલીસ ફરીયાદી કે આરોપીના ઓળખીતા એવા બે વ્યક્તિને બોલાવે છે. બનાવના સ્થળનું પંચનામું હોય કે અન્ય કોઇ ચીજ વસ્તુઓ પકડાયાનું પંચનામું હોય. પંચનામા ઉપર સહી કરતા પહેલા ઘણું વિચાર્યા બાદ જ સહી કરવી કે કરાવવી.  

